
Ежелгі аңыз айтады. Мифтік 
Зевс пен Гера Құдайлар Ида 
тауының биік шыңы Гаргарда 
алтын бұлттар арасында табысып 
көңіл қоспақ болады. Қос Құдай 
құмарлық қызығына батқан шақта 
Троя майданынан жеткен суыт 
хабар Зевсті жар төсегінен суырып 
алыпты. Троя түбіндегі ұрыстың 
барысына көңілі толмай, ояна 
сала ашуға басқан Зевс қаһарынан 
зәресі ұшқан Алтын бұлт Арқадағы 
арғы мекені Алтын тауға бетін бұра 
безеді. Зевстің соңынан іле кеткен 
Гераның Афродита-Апатурадан 
алған махаббат белдігі екі Құдай 
жамылған ақша бұлтта ұмытылып 
қалған. Сабасына түскен Зевске 
жары Гера ақша бұлттың үстінен 
шағым түсірген соң, Зевс Құдай 
шабарман қара бұлттарын аттан-
дырады.  Зевстің қуғыншы қара 
бұлттарынан  құтылу амалымен 
Қарқаралы тауына жеткенде Алтын 
бұлт көл боп жерге құйылған. 
Көктің көз жасынан Арқа төрінде 
Алтын көл пайда болса, махаббат 
белдігі Қарқабат анамызға бұйы-
рыпты да қарға тамырлы қалың 
Қаракесек елі тарапты. 

Зевстің қабағы қатулы қара 
бұлттары әлі де жөңкіліп мәңгілік 
мінсіз махаббат белдігіне іздеу 
салып, Қарқаралыға қайта айналып 
бір соқпаса көңілдері көншімейді. 
Бұлттарға енді Зевстің әмірін орын-
дау міндет болып қала бермек. 
Оны «Атыңнан айналайын Қарқа-
ралы, Сенен бұлт менен қайғы 
тарқамады» деген Мәди Бәпиұлы-
ның ән жолдары да растайды. 
Қасым да «Мен – табиғат бөбегі» 
атты өлеңінде «Ашу, қайғы дегенді 
Қара бұлттан үйрендім. Өз еркімше 
сілтемей, Қашан ғана имендім?!» 
деп кеткен.   

Қасым ақынның шығармала-
рын ас ық пай оқып, барлай бір зер 
салсаңыз, ақынның өмірбаянын-
дағы ақтаңдақтарды анықтауға сеп 
болар деректер оның өлеңдерінен 
табылуы заңды.

Қасымның деректі дертті 
өлеңінің бірі Алматы қаласындағы 
Орталық Мемлекеттік мұрағат-
та 1951 жылы жазылған күйінде 
қаралы қара блокнотта сақтаулы 
жатыр. Блокноттың түсі шымқай 
қара. Қасымның қара блокноты 
қаралы жолдарға толы. Қасымның 
айықпас дертке шалдыққан кезінде 
ойы әрлі-берлі шапқанмен, сыр-
ласарлық дос табылмай, кеңесуге 
адам шықпаған соң, ақыры қара 
блокнотқа жалғыздығын шағым ете 
күңіренген. Ақынның қапашылық 
кешуінің себебін өлеңнің ақын өзі 
қойған тақырыбы ашып бермек: 
«Партияның жабық жиылысында 
1951 жылдың декабрінде оқы-
латын өлең».  Жабық жиналыс. 
Желтоқсан жиыны. Қасым Комму-
нистік партияға 1943 жылы соғыста 
өткен, 1951 жылға дейін біраз жыл 
артта қалған. Блокноттағы жолдар 
– жылдар: «Көп жылдар болдық 
жігіт сылаңдаған, Шаршы топ 
толқынында сыналмаған. Өмірде 
еркін сілтеп жүре бердік, Күйі мол 
көңілмен шығандаған. Қаншама 
зейіндімін десең-дағы, Көп жайт 
болады екен ұға алмаған. Өзіңе 
өзің сыншы бола алмасаң, Не 
керек қиялыңды құр алдаған» 1951 
жылғы блокнотта көрсеткен Қа-
сымның жабық жиыны – Мағжан 
жазған «Тоқсанның жиыны» емес, 
бөтен, бөлек, бүлік, бәлеге бастар 
жын-жиын.

Қасым қорқып отыр. Жабық 
жиында жағымпаз жұрт жабы-
ла жала жапса жаны қала ма? 
Көңілінде алаң басылмаған, өзіне 
өзі сұрау салып, тергеп бағуда: «Ей, 
Қасым, адасуға қақың  бар ма? 
Адасу закон бе екен ақындарға? 
Жаңа басқан жолыңнан адасасың, 
Мұхтар, Сәбит, Ғабиттей атың бар 
ма? Өзіңді өзің ойла, ей, шырағым, 
Сөнбесін кеудеңдегі шамшырағың. 
Жүйріктер бәйгісіне босқа түсіп, 
Сен неге шабаныңды қамшыла-
дың?»  

Қасымның өз жолынан ада-
суының себебін анық тауып берер 
келесі өлең жолдары: «Жүйріктер 
бәйгісі». Өлеңде жүйріктердің то-
бын Қасым үш есіммен байлауда – 
Мұхтар, Сәбит, Ғабит. Совет кезін-
дегі  қазақ әдебиетіндегі мықтылар 
тобы – М.Әуезов, С.Мұқанов, 
Ғ.Мүсірепов. Қасым ақын М.Әуе-
зовтің «Абай» романы үшін 1949 
жылы Мемлекеттік сыйлық алуына 
арнаған өлеңінде бәйгі жайын 
қозғайды: «Мұхтар аға! Мықты аға 
едіңіз, Мықтылықты көзбен көрдік 
енді біз, Рахмет сізге, ақындар-
дың ағасы, Бәйгімізден қасқайып 
бір келдіңіз!» Бәйгімізден. Біздің. 
Бәрінің. Бірлігі жарасқан. Өлеңдегі 
бәйгіде жалғыз жүйрік. Қара блок-

Тақырып талант таңдайды. Сөз және шығармашылық еркіндігінің басты һәм жалғыз  кепілдігі 
– тақырып. Сол себепті, әр таланттың да бір ғана сыншысы бар, ол – тақырып. Шығарманың шын-
дығы да, шеберлігі де – тақырып. Аманжол – Рахымжанның Қасымы – тақырыбын таңдап, іздеп 
тапқан бақытты қаламгер. Қасым ақынның өмірі һақында ауызша да, жазбаша түрде де тараған 
барша аңыздың бір қайнар көзі – оның туған топырағы Қарқаралының тау мен тасы, табиғат бол-
мысы, тарихы.

ноттағы өлеңде «жүйріктер бәй-
гісі». Үш жыл өтті үш жүйрік шықты. 
1949 жылғы өлеңдегі Сәбит те, Ға-
бит те марапат, атақтан кенде емес. 
Жасынан атқа қонған үшеудің 
аттары ерте шыққан, 1951 жылдың 
қарсаңында баршаға белгілі қай-
раткерлер. Ақынның жүйрік қиялы 
қол жетпеске бекер қол создырды 
ма?  Жүйріктермен жарысқа түсу 
құр бос қиял, қиялданудан туған ой 
жемісі, елес, жалған, өтірік, бос әң-
гіме ме? Жоққа жүйрік жетпес, Қа-
сым «жүйрік» бәсеке, бәйгіге түсем 
десе, алғы ағаларындай атақ-даңқы 
жоқ. «Арсыз болмай атақ жоқ, ал-
дамшы болмай бақ қайда?» десек, 
адамзаттан өзі тойымсыз, тыйым-
сыз, өнерсіз, ешкімге достығы жоқ 
жандар ғана шықпай ма?

«Бәйгіге бекер-ақ түстім, 
жалғандыққа ұрынып жаңа жо-
лымнан жаңылдым, ұят болды-ау 
ел-жұрттан» деген Қасым өзінің 
адасуының себебін де белгілепті – 
жалғандық. Қасым қазақ бәйгісінің 
заңын білмей түсті ме бұл ортаға? 
Қызметін 1931 жылы Алматыда 
бастаған Қасым Оралдан абырой-
лы оралды. Күндей күркіреп өткен 
соғыста «Абдолла» поэмасымен 
ақын аты шықты, адақтап жалғыз 
шапқан зыр-зыбыл жүйрік аттай...
қан майданнан жаңа леп, жаңа 
сөзі жетіп жатты. 1947 жылдан осы 
күнге шейін Қасымның ақындық 
шабыт-қуаты қамшы кесті шабан 
да емес еді ғой. Иә, ақын бүгін дім-
кәс, бірақ ерік-жігері шабан-ша-
лағай кемтар емес. Онда, не гәп? 
Бәйгі десе делебесі қозған, дүбірге 
қызған, шыныққан шын жүйрік дой 
даланың додасына төтеп берем 
деп төске салды ма? Бойы қызар 
жүйріктің айғайласа-ай дегендей, 
ағайынның ой-хойлаған айғайына 
азғырынды ма? Жүйріктің шашасы-
на шаң жұқпас, бабы келген өткір 
сөзі ұятқа қалдырмасқа басты ма?

Сірә, мәселе, Қасымның бас 
бәйгіге бас тіккен жандардың 
бойына ес қоймаған дүние күйігін, 
ішкі күйреу, жан күйзелісін дер 
кезінде көре білгенінде. Желтоқ-
санда Қасымға сын сағаты соқты, 
большевиктік бопсалауға кезікті, 
тез, тергеу тозағына тақады. Міне, 
осы кезде ол жүйріктер бәйгісінің 
мән-жайын ұққан сыңайлы. Олар-
дың бәрі-дағы шетінен жау басар 
жүйріктер санатынан. Талай бәйгіге 
ат қосқан, көр бәйгіден де қалыс 
қалмастар. Желге мінсең жеткізбес 
түгел зылт жүйрік. Бәйгінің алдын 
бермес есіл ерен жүйрік. Қасым-
ның жүйріктері есім-сойынан 
ат үркетін  кілең күлік. Тарихтан 
талантты тұлғалардың тіршілікте-
гі тай-таласы тап тартысынан да 
асып түскенін білеміз. Жүйріктер 
бәйгісінің ақыры бәсекеге, бақас, 
бақталас бақандасуға ұласып жат-
пақ. Ұзақ алыс әз жүрегін ұсатарын 
жұрт ұмытады. Күш сынасқан бақ 
күндестік ақыр түбі ісінген, кіжінген 
жүйріктерді көп егестің апанына 

апарып жығып салды. «Өгіз терісі 
талыспыз» дескен, сом тұяқтары-
ның сілтесі өнер өңірін қара жер-
дей қайыстырған талантты жүйрік-
терді қарау даудың талысы жұтты. 
Қай атақ оңып еді шолақ даумен, 
Совет те сексенге жетпей күйреді. 
Советтік империяда «ж ү  й рік-
тердің» бәрінің де бәсі бюджет-қа-
занға байлаулы еді. Қазанның 
құлағына қолы жеткендер күйлі 
ғұмыр кешті, күйсіздің үні өшті. 
Бәйгі дауы толас таппады,  күн 
көсемдей көрінген классиктер аты-
на көлеңке түсті. Әркімнің артқыға 
сөз болмастық амалымен жасы-
рған, әлемге әшкере білінбеген 
(жалпы жаманшылық деп таныла-
тын)  құпия-сыры, әдеби-құқықтық 
портреті бары мәлім. Қасымның 
қаралы қара блокнотындағы «жа-
бық жиналыста» оқылуға жататын 
өлеңнің жанрын әдеби-құқықтық 
портрет деп анықтауға жатады. 
Қаралы қара блокноттағы сезім 
селі – Қаралы сұлу.

Қазақ жүйрікті кекіл қағысынан 
байқаса, шын ақынды қаламының 
қас-қабағынан таниды. Әр өлеңін 
сүйсініп оқитын қазақтың сүйікті 
ақыны Қасым қалжыраған, қан-
сыраған, қабағы қатулы. Өйткені, 
Қасымды жабық жиын күтулі. 
Ақынның арғы тағдыры қыл үстін-
де. Өлең – Қасымның ақырғы сөзі. 
Поэзия сотының адындағы. Қасым 
сөзі – заманмен беттесу, белдесу, 
көңілдерде айтылмай қалған бір 
сырды, домбырада тартылмай 
қалған бір күйді ақтару, анығын 
аңғарту, жабық жатқан жалған-
ды жарыққа алып шығу, жеріне, 
жетесіне жеткізу. Жұмбақ-сырлар 
әшкереленсін, жасырын жайттар 
жалаңашталсын, заманның өтірігі, 
жалғанының бетпердесі сыпырыл-
сын, шешіндірілсін. Қасым көңіл-
дегі ойын тәртіпке, жөнге келтіріп, 
жүйеге түсіріп, әр нәрсені өз ор-
нына қойып, қиыннан қиыстыруда. 
Жабық жиын – жын жиын. Шулы, 
дулы ұлыған, өкірген, бөліскен, 
керіскен өңшең алыпсатар жат 
жұрттық жиналыс. Жын-сайтан 
жиналып жалғызға жабылмақ, оқ 
атпақ. Жабық партиялық жиналыс 
– жасырын, құпия іс, жабығынан 
сығалап сыр дәметкен киіз үй де 
емес. Жабыққанды дерт білмес, Қа-
сымның көңілі қамығыңқы. Қасым 
– Құлагер. «Күйлі, күйсіз бәйгеге, 
Қажыды көңілім көп шауып» деп 
Абай да айтып кеткен. Қасымның 
жаңа жолынан адасуы – «күйсіз» 
бәйгіге қосылуы. Алдында жаңа 
жолы бар, артында елі бар Қасым 
шынымен сөз патшалығында 
адасты ма? Қасымның өзі өзіне 
адасуға қақың жоқ деп ескерту 
жасап, жөн сөзге кел, арындама, 
арандама, тұнығыңды арамдама, 
бойыңды тый дейді. Өйткені, Қа-
сымның таңдаған жаңа жолы асыл 
жары – поэзияға тең болу. Міне, 
шу дегенде бала шәкірт Қасымның 
таңдауы, таңдамасы, тақырыбы 

осы болатын. Поэзиямен тең 
түсу – табиғи тектілік, танымдық 
тазалық, адал әділдік. Жүйріктер 
бәйгісіне түпкілікті түсем десе, 
Қасым мен поэзия екі айырылуға 
тиіс. Күйлі, күйсіз бәйгілерде жүріп 
баққан жүйріктерімізді кінәлі де, 
күнәлі де санамалық. Батыстың 
Пушкині де, Гетесі де ақшалы ақ 
патшадан күн көрген, тегін тұрмыс, 
тіршілікті талантқа кім берген. Адал 
туған қазақ халқы өлең қылып құя 
салған, табиғат бөбегі, тума талант 
Қасымды да жүйріктер бәйгісіне 
түсуге бейімдеген, ойын оятып, 
қоздатқан іштегі қара жылан нәпсі, 
тұрмыс-тіршіліктің өзімшіл мінез 
талабы болатын.

Конституцияда «Сөз бен 
шығармашылық еркіндігіне кеп-
ілдік беріледі. Цензураға тыйым 
салынады» десек те, қаламгер 
қаржы көзіне тәуелді болған соң, 
шығармашылық еркіндігі  шекте-
леді. Шығармашылық еркіндіктің 
өлшеуі – адамгершілік. Жоқтан бар 
болудың себебін – шығармашылық 
деп таныған соң, ғаламда еркін 
шығармашылыққа ие жалғыз 
Жаратушы ғана болар. Ал, жерді 
мекен еткендердің арасында бар 
бәйгінің өзі түптің түбінде пайда, 
мақтанға әуесқойлық – шайтан 
ісіне ауысып жататыны анық. Тең-
геге тәуелді талантты тұлға құдай 
берген сөз бен істі тұншықтырып 
тынғанын өзі де сезбейді. Ауыз-
дықпен алысқан алауыздыққа бар 
билікті беріп қойған жүйріктер енді 
өздерінің нәпсісін тыя алмайды, 
күресіп жеңбек түгілі, өз еркімен 
қиып кете де алмайды. Нәпсісі би-
леп, мақтанға еріп пәле шығарған 
кісі мықты атанады. Бас болды 
деген оқығаны бар, тоқығаны бар 
жаңа өмірге мас болды. Сұм нәпсі 
сұлу өмірге бір үйір болған соң, 
тыю көрмей, тежеу білмей, тоқтау 
таппай, үдей түсті. Себебі, Поэ-
зия қаза тапты, өлең ажал құшты. 
Өлеңді өлтірген – тұлға! Қылмысқа 
итермелеген күш – Қызғаныш. 
Басқаның байлығына қызығуы, қы-
зғануы. Тұлға байлыққа, барлыққа 
батты, табынды, тұтылды. Талант 
тапталды, таланды, тоқырады, 
тозды. Жанына өлі көп ит жиылып, 
партиялық жабық жиында Қа-
сымды  жолсыз жазаға жықпақ. 
Өйткені, Қасым шу дегеннен имен-
бей, еркін сілтеп жүрген, ортаға 
сыя алмаған, сый алмаған, адал 
қазақ халқы өлеңнен құя салған 
адам. Бұл, Советтік әдебиетте талай 
талант құмарлық мастығына батып, 
һас жүйріктер қас санасқан, достық 
мақамынан қол үзген кез еді. Қу 
нәпсіге құл болған, шеберлік пен 
шындық шайтандықта арбалған, 
адамзат ар жоқшылығына душар 
болып, тіршілікте хайуандану құ-
былысы басталған. Бұл істің кінәлісі 
бәйге еді. 

Марат АЗБАНБАЕВ.

Білім және ғылым мини-
стрлігі Тіл саясаты комитетінің 
бастамасымен өткен байқау-
дың мақсаты – мемлекеттік 
тілді сапалы оқыту мақсатын 
жүзеге асырып жүрген үздік 
оқытушылардың жаңашыл 
әдіс-тәсілдерімен танысу, озық 
тәжірибелерін тарату, қазақ 
тілі оқытушыларының кәсіби 
беделі мен қоғамдағы мәрте-
бесін арттыру. Иә, талаптары 
таудай ұйымдастырушылар-
дың үдесінен шыққан жер-
лесіміз – тіл үйретудің инно-
вациялық озық әдіс-тәсілдерді 
қолдану, бес деңгей бойынша 
тіл үйретудің қыр-сырын мең-
герген мықты маман. 

– Бұл жеңісті бірнеше жыл-
дық еңбек, төккен маңдай 
термен келді деп есептеймін. 
Алдымен, осы байқауға қаты-
суға деген ниетімді мақұлдап, 
қолдау білдірген қалалық тіл-
дерді дамыту орталығының 
басшысы Береке Жарылғапо-
ваға, қалалық мәдениет және 
тілдерді дамыту бөлімінің 
басшысы Ғалия Тохметоваға 
шексіз алғысымды білдіремін. 
Ұйымдастырушылардың тала-
бы таудай болды. Бар күш-жі-
герімді салдым. Байқауда түрлі 
кезеңдер бойынша сыналдық, 
– дейді байқау жеңімпазы.

Бірінші кезеңде дидакти-
каның, андрогогиканың мәсе-
лелері, ересектерді оқыту-
дың әдіснамасы, шет тілдерін 
оқытудың әдіснамасы, үздік 
авторлық әдістемелер, оқыту 
технологиялары мен иннова-
циялық әдіс-тәсілдер жайлы 
25 сұрақ алдын-ала дайындалу 
үшін ұсынылды. Қатысушыға 
25 сұрақтың екеуін таңдап алу 
мүмкіндігі беріліп, таңдалған  
2 сұраққа дайындықсыз, то-
лық жауап беру талабы қой-
ылды. Ал, екінші кезеңде қа-
тысушылардың А1 деңгейіне 
сәйкес келетін, тыңдаушылар 

Қасымхан ҒАЛЫМ,

Жақында Түркістанда қазақ тілі оқытушыларының 
арасында Ахмет Байтұрсынұлы атындағы республикалық 
байқау өткен еді. Сол байқаудан Саран қаласының тіл-
дерді дамыту орталығының оқытушысы Динара ТӘРБИЕ
ҚЫЗЫНЫҢ бағы жанып, бас жүлде иеленіп келді.

саны 5-10 адамнан және өзге 
ұлт өкілдерінен тұратын, са-
бақ беріп жүрген тобы бо-
луы қажет. Үшінші кезең. 
Мұнда қатысушы авторлық 
әдістемесіне сәйкес, сына-
ма өткізіп жатқан тобымен 5 
минуттан аспайтын сабағы-
ның фрагментін, яғни бейне-
сабақты әзірлеу. Осы топта 
оқытушының авторлық әді-
стемесі сынамадан өткізіледі, 
қатысушы байқаудың осы 
кезеңінде өзінің әдістемелік 
идеясы және оның тиімділігі, 
авторлық әдістемесінің ерек-
шелігі, классикалық әдістеме-
ден айырмашылығы жайлы 
мәлімет беріп, қорғап шығу 
керек. Төртінші кезең. Оқы-
тушы сынама топтағы тіл үйре-
нушілеріне сөйлеу әрекетінің 
4 түрі бойынша (оқылым, жа-
зылым, тыңдалым, айтылым) 
тапсырмаларды орындатады. 
Қатысушылар осы 4 кезең 
бойынша бақ сынасты.

Мұның бәрін орындап 
шығу оңай шаруа емес. Алай-
да, байқауды ұйымдасты-
рушылардың талапшылдығы 
қамшылапты жерлесімізді. 
Мұндай байқаулар қазақ тілі 
оқытушыларының мәртебесін 
өсіреді және мемлекеттік тіл-
дің мерейін арттырады.

САРАН қаласы.

Сайлауға түсер алдында 
оқушылар өздерінің бағдар-
ламаларын ұсынды. Межелен-
ген күні ұстаздар мен оқушы-
лар үміткерлерге дауыс берді. 
Мұғалімдерден құралған ко-
миссия мүшелері жиналған да-
уыс бойынша сайлауды қоры-
тындылап, Ерасыл Қабылбекті 
Президенттікке тағайындады. 

Мектеп тәлімгері Бақыт-
жан Махамбетқызы лауазым 
иегерін оқушылар жиынында  
салтанатты түрде таныстырып, 
мойнына үлкен міндет жүктел-
генін айтты. Мұғалімдер мен 
жоғары сынып оқушылары 
Ерасылға ақ жол тіледі. 

– Президент болу оңай 
емес, ол үшін адамның бой-

Елін қорғайтын, халқы-
ның әлеуметтік жағдайы 
толғандыратын өскелең ұр-
пақты мектеп қабырғасын-
да тәрбиелеу – ұстаздардың 
басты борышы. Осы орайда 
«Қошқар тірек мектебінде» 
тұңғыш рет мектеп Прези-
денті сайлауы өтті. Сайла-
уға Айзерек БАЙЖАСАР, 
Нұрқаят МҰҚАТАЙ, Ерасыл 
ҚАБЫЛБЕК есімді үміткер-
лер қатысты. 

ында табандылық пен шыдам-
дылық, сарқылмас білім болуы 
қажет, – дейді жас президент. 

Тұңғыш Президентіміз 
Нұрсұлтан Назарбаевтың «Қа-
зақстанның болашағы, білімді 
ұрпақтың қолында» Жолда-
уына сүйене отырып жасалған 
Мектеп Президентінің бағдар-
ламасында: мектеп оқушыла-
рының тәртібі мен сабақ үл-
герімін жақсартуға бағытталған  
шаралар ұйымдастыру, оқушы-
лардың кітап оқуға деген қы-
зығушылығын арттыру мақса-
тында кітапхана мен оқушылар 
арасында «Алтын көпір» орна-
ту, балалардың үнемі салауат-
ты өмір салтын ұстануы үшін 
түрлі насихаттау жұмыстарын 
жүргізу, оқушылардың зерттеу 
жобалары мен дебат клубын 
жандандыру және мұқтаж жан-
дарға қол ұшын беру секілді 
мақсат-міндеттер қаралған.

Мектеп оқушыларыны ң  
алдағы уақытта өзін-өзі бас қа-
руында жауапкершілікті сезі-
нуіне, шешім қабылдауына 
ба ғыт-бағдар беріп, қолдау 
көрсету – ұстаздардың ең негіз-
гі міндетіне айналмақ. 

Нұрғайша ШАЛШЫҚБАЙ,
Қошқар тірек мектебінің

 жоғарғы санатты 
педагогпсихологі. 

АҚТОҒАЙ ауданы.

Білім ошақтарында

Бәрекелді!

